
2009 Brambrüeler

Uf dia Dschungelshow bin i ganz versässa
Die müand dia ganzi Ziit so gruusigs Züg go frässa
Kakerlaka, Spinna,   Würmer wiis wia Mähl
Und zum Suufa gits dazua Rivella gääl.

Statt pünktlich kömmend d’Züg doch immer schpöter
I han dr Bahnchef gfrogt: „Wer isch dr Übeltäter?“
„Es isch halt so“, meint dä, „miar müand“ und ribt sich d’Glatza
Jeda Tag a Bänker vo da Schiina kratza.

Im Summer hock i duss im schöna Streetcafe
Ufzmohl gsehn i a Spieler  -   vom EHC
Dä hät sin Hockeystock ir hand –Sie- s’isch wohr
Das isch sin Blindastock, dä brucht er z’ganza Johr

Will bald täglich -  a Raser  aswo krepiart
Hät jetzt d’Garage Senn es neus Modell kreiert
Dr Sitz hät Rissverschluss und rundherum a Blacha
Do khasch im Handumdräh  a Lichasack drus macha

Roberto Blanco fahrt im Zügli ganz gehaim
In d’Feria nach Davos „Ein bisschen Spass muss sein“
Doch z’Landquart khunnt na denn a Tschugger grad go packa
Will er meint dä müassi z’Waldau in d’Barracka

Han as Obigässa gwunna mir Miss Schwaiz
Han mi erotisch gfreut, a Miss hät  ihri Raiz
Han mi rasiart und parfümiart, bin sexy frisch
Doch wo n’i akhum -  hockt d’Widmer-Schlumpf am Tisch

I wohnti liaber dunna bi da Beduina
Als in DomatEms in dära Brandruina
I präzisiaras jetz no - wenn i daff
Als überhaupt as wo in dem huara Kaff

Mit sinem Lotterläba hät dr Näf üs gschockt
Hät gsoffa wiana Khua, hät sis Geld verzockt
Sexazeiga ufgäh,  gvöglet wia aphatisch
I gibas zua - dä wird mer bald symphatisch

Dä Schtress am Check-in Schalter  I find das goht z’wit
2 Deziliter Flüssigkeit und meh got nid
Für üsa Roger Federer isch das doch bitter
De hült pro Viartalstund  a guata halba Liter

Wänn d’Rumäna jetzt no kömmend sait min Schatz
Han i würklich Angscht um min Arbetsplatz
Muasch kai Angscht ha säg i, kasch mer voll  vertraua
Dia schaffend nit - dia kömmend nu zum Klaua

In Sacha Williamson hät ma reagiart
Dia schwarza Schöfli werdend wieder integriert
Sait dr Papscht und lächelnd hebt er z’Glas
Und nimmt a Schlückli Mineral mit Gaaaas

Usländer bi dr Stapo - find i schlau
Luag bir Müllabfuahr zum Bischpiel  goht das  au
und verglichsch dia baida Brüaf a bitzli nöcher
isch doch dr Bildigsstand vum Müllmaa eher höcher

Als Werbesüla zaigt sich aini füdliblutt
Mit am Nama vor Partei tüf in der Huut 
Wür sie SP wähla- khönnt ma das begrüassa 
Dänn hät sie nämli z "V"  nid ritza müassa

Bim Dütsch ir Schual - khöman d'Türka nid rächt no 
Und luag erscht d'Yugos  - dia kasch jo khum verstoh 
Au da Tamila isch dia Sproch schiar unbekannt 
Doch dia wo gar nüd khönd - sind dia vom Oberland

